Монгол Улсын Их Хурлын 2016 оны намрын ээлжит чуулганы 

Аюулгүй байдал, гадаад бодлогын байнгын хорооны 

11 дүгээр сарын 23-ны өдөр /Лхагва гараг/-ийн 
хуралдааны гар тэмдэглэл

Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 12 гишүүн ирж, 63.1 хувийн ирцтэйгээр хуралдаан 15 цаг 15 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Ц.Цогзолмаа; 


Тасалсан: О.Баасанхүү, С.Батболд, Б.Наранхүү, Х.Нямбаатар, Г.Тэмүүлэн, А.Ундраа.


Ж.Энхбаяр: - Байнгын хорооны хуралдаанаар хэлэлцэх асуудлаа батлах санал хураалт явуулъя. 

Зөвшөөрсөн:
9


Татгалзсан:

3


Бүгд:


12


75.0 хувийн саналаар хэлэлцэх асуудал батлагдлаа. 

Нэг. “Дэлхийн худалдааны байгууллага байгуулах тухай Марракешийн хэлэлцээрт нэмэлт, өөрчлөлт оруулах тухай протоколд нэгдэн орох тухай” хуулийн төслүүд /Монгол Улсын Засгийн газраас 2016.11.15-ны өдөр өргөн мэдүүлсэн, соёрхон батлах/


Хэлэлцэж буй асуудалтай холбогдуулан Гадаад харилцааны сайд Ц.Мөнх-Оргил, Гадаад харилцааны яамны Гадаад худалдаа, эдийн засгийн хамтын ажиллагааны газрын захирал В.Энхболд, мөн газрын зөвлөх Б.Золтуяа, ахлах мэргэжилтэн Л.Энхболд, Гаалийн ерөнхий газрын дэд дарга Ё.Бат-Эрдэнэ, Гаалийн ерөнхий газрын Гадаад хамтын ажиллагааны хэлтсийн гаалийн улсын байцаагч Д.Баярсайхан, Гаалийн ерөнхий газрын Татвар орлогын газрын гаалийн улсын байцаагч Л.Ганхуяг нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, П.Наранбат, референт Б.Гандиймаа, Д.Түвшинбилэг нар байлцав. 

“Дэлхийн худалдааны байгууллага байгуулах тухай Марракешийн хэлэлцээрт нэмэлт, өөрчлөлт оруулах тухай протоколд нэгдэн орох тухай” хуулийн төслийг соёрхон батлах тухай асуудлыг Гадаад харилцааны сайд Ц.Мөнх-Оргил танилцуулав. 

Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 

Ж.Энхбаяр: - Дэлхийн худалдааны байгууллага байгуулах тухай Марракешийн хэлэлцээрт нэмэлт, өөрчлөлт оруулах тухай протоколд нэгдэн орох тухай” хуулийн төслийг соёрхон батлах нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:
9


Татгалзсан:

3


Бүгд:


12


75.0 хувийн саналаар дэмжигдлээ. 


Байнгын хорооноос гарах санал, дүгнэлтийг Улсын Их Хурлын гишүүн Н.Оюундарь Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 20 минутад хэлэлцэж дуусав.

Хоёр. Байнгын хорооны тогтоолын төсөл 

Аюулгүй байдал, гадаад бодлогын байнгын хорооны дарга Ж.Энхбаяр “Чиглэл өгөх тухай” Байнгын хорооны тогтоолын төслийг танилцуулав. 

Танилцуулгатай холбогдуулан Улсын Их Хурлын гишүүн Я.Санжмятав, Н.Оюундарь нар санал хэлэв. 

Ж.Энхбаяр: - Чиглэл өгөх тухай. Монгол Улсын Их Хурлын тухай хуулийн 21 дүгээр зүйлийн 21.5 дахь хэсэг, 20 дугаар зүйлийн 20.1.4 дэх заалтыг тус тус үндэслэн Аюулгүй байдал, гадаад бодлогын байнгын хорооноос ТОГТООХ нь: 

1.Бизнес эрхлэгчдийг дэмжих, гадаадын хөрөнгө оруулалтыг татах, Монгол Улсыг гадаадад сурталчлах, гадаадад ажиллаж, амьдарч байгаа иргэдийн эрх, ашгийг хамгаалах зорилтыг хэрэгжүүлэх, түүнчлэн дипломат албыг чадавхижуулж, зардлыг бууруулах зорилгоор Гадаад харилцааны сайд /Ц.Мөнх-Оргил/-д дараахь асуудлыг чиглэл болгосугай:


1/Монгол Улсаас гадаад улсад суугаа Дипломат төлөөлөгчийн газруудын бүтэц, орон тоо, хүний нөөцийн чадавхи (мэргэжлийн эсэх, шаардлага хангасан гадаад хэлний мэдлэгтэй эсэх)-д үнэлэлт дүгнэлт өгч, шаардлагатай арга хэмжээг төлөвлөж, хэрэгжүүлэх;


2/Монгол Улсаас гадаад улсад суугаа Дипломат төлөөлөгчийн газруудын үндсэн чиг үүрэг, ажлын ачаалал зэрэгт үнэлэлт, дүгнэлт өгсний үндсэн дээр тэдгээрийн ач холбогдол, байршлыг шинэчлэн тодорхойлж, шаардлагатай бол зарим Дипломат төлөөлөгчийн газрыг татан буулгах, өөрчлөн зохион байгуулах санал бэлдэх;


3/Гадаад харилцааны яамны газар, нэгжүүд, ялангуяа Хөрш орнуудын газрын үйл ажиллагааны зорилт, чиглэлийг оновчтой тодорхойлж, чадавхи, албан хаагчдын мэргэшлийг дээшлүүлэхэд чиглэсэн арга хэмжээг авах;


4/Дипломат болон албан паспортын ашиглалтыг шалгаж, зохих арга хэмжээг авах;


5/Холбогдох арга хэмжээнүүдийг 2016 оны 12 сард багтаан төлөвлөн хэрэгжүүлж, энэ тогтоолын хэрэгжилтийг 2017 оны 01 дүгээр сарын 10-ны өдрийн Байнгын хорооны хуралдаанд танилцуулах гэсэн тогтоолын төслийг баталъя гэсэн санал хураалт явуулъя. 

Зөвшөөрсөн:
11


Татгалзсан:

1


Бүгд:


12


91.7 хувийн саналаар Байнгын хорооны тогтоол батлагдлаа. 

Хуралдаан 16 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 15 цаг 31 минутад өндөрлөв. 

Тэмдэглэлтэй танилцсан: 


АЮУЛГҮЙ БАЙДАЛ, ГАДААД


БОДЛОГЫН БАЙНГЫН 


ХОРООНЫ ДАРГА






Ж.ЭНХБАЯР


Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 
2016 ОНЫ НАМРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

11 ДҮГЭЭР САРЫН 23-НЫ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

 Хуралдаан 15 цаг 15 минутад эхлэв.

Ж.Энхбаяр: - Эрхэм гишүүдийнхээ энэ өдрийн амгаланг айлтгая. Байнгын хорооны гишүүдийн ирц бүрдсэн байна. Аюулгүй байдал, гадаад бодлогын байнгын хорооны 2016 оны 11 сарын 23-ны өдрийн  хуралдааныг нээснийг мэдэгдье. 

Хэлэлцэх асуудал. Дэлхийн худалдааны байгууллага байгуулах тухай Марракешийн хэлэлцээрт нэмэлт, өөрчлөлт оруулах тухай протоколд нэгдэн орох тухай. Засгийн газрын өргөн мэдүүлсэн. Соёрхон батлахаар оруулж ирсэн байна. 

Хэлэлцэх асуудалтай холбоотой өөр санал гаргах гишүүд байна уу? Алга байна. Санал хураалт явуулъя. Хэлэлцэх асуудал баталъя. 


75.0 хувийн саналаар хэлэлцэх асуудал дэмжигдлээ.


“Дэлхийн худалдааны байгууллага байгуулах тухай Марракешийн хэлэлцээрт нэмэлт, өөрчлөлт оруулах тухай протоколд нэгдэн орох тухай” хуулийн төсөл соёрхон батлах. 


Ажлын хэсэг Гадаад харилцааны сайд Ц.Мөнх-Оргил. Гадаад харилцааны яамны Гадаад худалдаа, эдийн засгийн хамтын ажиллагааны газрын захирал В.Энхболд. Ё.Бат-Эрдэнэ Гаалийн ерөнхий газрын дэд дарга. Б.Золтуяа Гадаад харилцааны яамны Гадаад худалдаа, эдийн засгийн хамтын ажиллагааны газрын зөвлөх. Л.Энхболд Гадаад харилцааны яамны Гадаад худалдаа, эдийн засгийн хамтын ажиллагааны газрын ахлах мэргэжилтэн байна. О.Цэцэгмаа Олон улсын гэрээ, эрх зүйн газрын III нарийн бичгийн дарга. Энэ алга байна. Д.Баярсайхан Гаалийн ерөнхий газрын Гадаад хамтын ажиллагааны газрын дарга. Л.Ганхуяг Гаалийн ерөнхий газрын татварын орлогын газрын гаалийн улсын байцаагч. 


Хуулийн төслийн талаархи танилцуулгыг Засгийн газрын гишүүн, Гадаад харилцааны сайд Ц.Мөнх-Оргил хийнэ. Сайд аа дуудаарай. 5 минут хүлээнэ. Тэгээд гарлаа. 


Гишүүддээ зар мэдээ өгье. Гадаад харилцааны яам Байнгын хорооныхоо гишүүдийг өнөөдөр хүлээж авъя гэсэн. Хурлаа тараад бүгдээрээ бөөнөөрөө очоод Гадаад харилцааны яам үйл ажиллагаагаа танилцуулна. Танилцуулга, мэдээлэл хийнэ. 


Ц.Мөнх-Оргил сайдыг ирж байхад хооронд Монгол Улсын, манай Их Хурлын Байнгын хорооны тогтоолын ийм төсөл байгаа. Гишүүдэд тараасан уу? Тараачихлаа. Гол чиглэл нь бол Аюулгүй байдал, гадаад бодлогын байнгын хорооноос Гадаад харилцааны яаманд бид нэлээн ийм үүрэгжүүлсэн дараахь асуудлаар нэг чиглэл өгөх гэж байгаа юм. Энэ нь юу орж байгаа вэ гэвэл нэгдүгээрт Монгол Улсаас гадаад улсад суугаа дипломат төлөөлөгчийн газруудын бүтэц, орон тоо, хүний нөөцийн чадавхи. Яг өнөөгийн байдалд үнэлэлт дүгнэлт өгөх. Мэргэжлийн эсэх асуудал. Шаардлага хангасан гадаад хэлний мэдлэгтэй эсэх гээд олон зүйлийг бид нэг дүгнэлт өгөх шаардлагатай. 


Хоёрдугаарт, гадаад улсад суугаа дипломат төлөөлөгчийн газруудын үндсэн чиг үүрэг, ажлын ачаалал зэрэгт нь бас үнэлэлт, дүгнэлт өгөх хэрэгтэй байна. Үүнтэй холбоотойгоор зарим байршлыг нь шинэчлэн тогтоох, шаардлагатай бол зарим дипломат төлөөлөгчдийн газрыг татан буулгах ийм саналыг бэлдэж Байнгын хороонд оруулж ирэхийг бас Гадаад хэргийн сайдад үүрэг болгож байгаа. 


Гадаад томилолт талдаа анхаарал их явсантай холбоотойгоор яг салбарын дотоод нөөц, ялангуяа энэ хөрш орнуудын газрын үйл ажиллагааны зорилт чиглэлийг оновчтой тодорхойлох, чадавхижуулах, мэргэшсэн мэргэжлийн албан хаагчдаар хангах асуудал нэлээн орхигдсон байгаа. Энэ чиглэлээр бас нэлээн ажлуудыг бас хийх болж байгаа. 


Дөрөвдүгээрт нь, энэ дипломат эрх ямба болон дипломат албан паспортын асуудал нэлээн бас шалгаж үнэлэлт дүгнэлт өгч нэлээн журамлахгүй бол нэлээн задгайрчихсан. Үүнтэй холбоотойгоор бас өргөдөл гомдлууд Байнгын хороонд сүүлийн үед маш их ирж байна. Дипломат паспорттай энгийн иргэд гадаад дотоод тухайн оршин сууж байгаа улс орны хууль тогтоомжийг зөрчих, хууль бус наймаанд холбогдох ийм асуудлууд нэлээн гарч байна. Тэгэхээр энийг бас Гадаад хэргийн яаманд бас үүрэг өгөгдөж байгаа ийм Байнгын хорооны төсөл байна. 


Ц.Мөнх-Оргил сайд танилцуулгаа хийе. 


Ц.Мөнх-Оргил: - Байнгын хорооны дарга, эрхэм гишүүдийн энэ өдрийн амар амгаланг айлтгая. 


Тариф, худалдааны ерөнхий хэлэлцээрийн дамжин өнгөрөх тээврийн эрх чөлөөний тухай 5 дугаар заалтыг илүү боловсронгуй болгох, тэдгээрийг Дэлхийн худалдааны байгууллагын гишүүн улс орнууд заавал дагаж мөрдөж байх эрх зүйн орчныг бүрдүүлэх зорилгоор худалдааг хөнгөвчлөх хэлэлцээр байгуулахыг Дэлхийн худалдааны байгууллагын гишүүн улс орнууд дэмжиж улмаар 2013 оны 12 дугаар сард Индонези Улсын Бали хотод болсон сайд нарын IX бага хурлаар уг хэлэлцээрийг баталсан. 


2003 онд Мексик Улсын Канкун хотноо зохион байгуулсан Дэлхийн худалдааны байгууллагын сайд нарын V бага хурлын үеэр Монгол, Парагвай, Болив зэрэг далайд гарцгүй улс орнууд энэхүү хэлэлцээрийг байгуулах санаачилгыг анх гаргаж байсан. 


Дэлхийн худалдааны байгууллагын 164 гишүүн улс орнуудын гуравны хоёр буюу 110 гишүүн нэгдэн орсноор энэхүү хэлэлцээр хүчин төгөлдөр болох бөгөөд одоогоор 96 улс орон хэлэлцээрийг соёрхон батлаад байна. Энэхүү хэлэлцээрт гаалийн үйлчилгээг сайжруулж боловсронгуй болгох, дамжин өнгөрөх барааг хил, гаалиар түргэн шуурхай саадгүй нэвтрүүлэх, худалдааны зардлыг бууруулах, хөгжиж буй орнуудад техникийн болон санхүүгийн туслалцаа үзүүлэх, тэдгээрийн чадавхийг бэхжүүлэх зэрэг олон чухал заалтууд тусгагдсан. 


Уг хэлэлцээрт нэгдэн орох тухай хуулийн төслийг Засгийн газрын 2015 оны 7 дугаар сарын 27-ны өдрийн хуралдаанаар хэлэлцэн дэмжиж Улсын Их Хурлын Байнгын хороодтой зөвшилцөхөөр тогтсон. 


Үүний дагуу Улсын Их Хурлын Аюулгүй байдал, гадаад бодлогын байнгын хорооны 2015 оны 10 дугаар сарын 07-ны өдрийн хуралдаанаар уг асуудлыг хэлэлцэн дэмжсэн бөгөөд Засгийн газар шинээр зохион байгуулагдсантай холбогдуулан уг асуудлыг Засгийн газрын хуралдаанаар хэлэлцүүлсэн болно. 


Улмаар Засгийн газрын 2016 оны 11 дүгээр сарын 02-ны өдрийн хуралдаанаар энэхүү хэлэлцээрт нэгдэн орох тухай асуудлыг дахин хэлэлцэн дэмжиж, холбогдох хуулийн төслийг Улсын Их Хуралд өргөн мэдүүлэхээр тогтсон болно. 


Иймд Дэлхийн худалдааны байгууллагыг байгуулах Марракешийн хэлэлцээрт нэмэлт, өөрчлөлт оруулах тухай протокол болох худалдааг хөнгөвчлөх хэлэлцээрт Монгол Улс нэгдэн орох тухай хуулийн төслийг Улсын Их Хурлаар соёрхон батлуулахаар хэлэлцүүлж байна. Шийдвэрлэж өгнө үү. 


Анхаарал тавьсанд баярлалаа. 


Ж.Энхбаяр: - Ц.Мөнх-Оргил сайдад баярлалаа. Хуулийн төслийн талаархи танилцуулгатай холбоотойгоор асуулт асуух гишүүд байна уу? Алга байна. Үг хэлэх гишүүд байна уу? Алга байна. За санал хураалт явуулъя. 


Соёрхон батлах нь зүйтэй гэсэн томьёоллоор санал хураалт явуулж байна. 


75.0 хувийн саналаар соёрхон батлах нь зүйтэй гэж дэмжигдлээ.


Улсын Их Хурлын чуулганы нэгдсэн хуралдаанд Улсын Их Хурлын гишүүн Н.Оюундарь танилцуулна. 


Ц.Мөнх-Оргил сайдад баярлалаа. Тэгээд сайд өнөөдөр бид нарыг Байнгын хорооныхоо гишүүдийг урьсан байдаг. Засгийн газрын хурал чинь давхацсан байдаг. Юу болов. Одоо 3.30 болж байна. За 4 цаг. 


Гишүүд ээ, одоо энэ тогтоолын төсөл дээр асуулт асуух, үг хэлэх гишүүд байна уу? Я.Санжмятав гишүүн. Я.Санжмятав гишүүний микрофоныг асаая. 


Я.Санжмятав: - Би тэр хэддүгээр дээр байлаа. 1.2 гэж байна. Тийм. Тэрний хамгийн сүүлд “тодорхойлж” гэдгийн дараа “шаардлагатай бол зарим дипломат төлөөлөгчийн газрыг татан буулгах санал бэлтгэх” гэдгийг шууд ингэж оруулж эндээс заасан юм шиг орох нь дэмий болов уу даа. Зүгээр нэг аятайхан хэлбэрээр ороод тодорхой хэлбэрийн. Тийм ээ. Хэлбэрийн саналуудаа. Саналаа оруулж ирэхийг гээд оруулчихвал зүгээр байх. Тийм ээ. 


Ж.Энхбаяр: - Тийм. Шаардлагатай бол л гэж байгаа юм. Бас яам өөрөө шаардлагагүй гэж үзэж магадгүй л дээ. 


Я.Санжмятав: - Бас шаардлагатай бол нэмж ч болно шүү дээ. Шаардлагатай бол нэмэгдүүлж ч болно шүү дээ. Заримаас нь хасаад заримаас нь нэмэгдүүлж болно. Эндээс чиглэл өгсөн юм шиг болсонд орвол өөрсдөө мэргэжлийн улсууд нь яриад зохистой хэлбэрээ сонгоод хуралд оруулбал зүгээр болов уу гэсэн тийм. 


Ж.Энхбаяр: - Тэгэхээр ийм 3 чиглэл гарч байна. Орон тоогоо зөв хуваарил. Жишээлбэл зарим Элчин сайдын яамдад бол илүүдэл орон илүүдсэн. Бүтэц нь данхайсан зүйл анзаарагдаж байгаа. Ачаалал их багатай. Зарим ач холбогдолгүй газар Элчин сайд, Консулын газрууд нэлээн их хэмжээгээр байгуулагдсан. Энийг бас эргэж харахгүй бол болохоо байсан. Үндсэндээ өөрийнх нь төв яамны чадавхи их муу байгаа юм. Өөрөө гол гол газрууд нь нөгөө хүний нөөц хүрэлцэхээ больсон. 


Тэгэхээрээ бид шаардлагагүй консулын газрууд, дипломат төлөөлөгчийн газрыг татан буулгасантай холбоотойгоор энэ орон тоогоо яамдынхаа хүчин чадлыг бэхжүүлэх чиглэлээр бас явах нь зүйтэй юм гэсэн. 


Н.Оюундарь гишүүн микрофонд хэлье. 


Н.Оюундарь: - Энэ тогтоолын 2 дугаар заалт дээр хамгийн гол нь шаардлагатай бол зарим дипломат төлөөлөгчийн газрыг татан буулгах санал бэлдэнэ гэж байгаа. Тэр дээрээ зөвхөн татан буулгахаасаа гадна орон тоог нь цөөрүүлэх, цомхотгох гэдэг ч юм уу одоо орон тоон дээр холбогдолтой арга хэмжээ.


Ж.Энхбаяр: - Татан буулгах, өөрчлөн зохион байгуулах. Тийм ээ. 


Н.Оюундарь: - Тийм. Өөрчлөн зохион байгуулах арга хэмжээг авъя гэсэн тийм байдлаар томьёолбол илүү зөв болох болов уу. 


Ж.Энхбаяр: - Ингээд саяны гишүүдийн гаргасан найруулгыг аваад Байнгын хорооны нэг тогтоол гаргаад Гадаад хэргийн яамандаа нэг чиглэл өгөх үү? Тэгээд энэ хэрэгжилтийг нь 1 сард танилцуулаарай гэж байгаа юм. 


Тэгвэл санал хураалт явуулъя. Байнгын хорооны тогтоол Гадаад харилцааны яаманд, Гадаад харилцааны сайд Ц.Мөнх-Оргилд чиглэл болгох ийм тогтоолын төсөл. 


91.7 хувийн саналаар дэмжигдлээ.


Ажлын алба саяны найруулгууд, гишүүдийн саналыг тусгаад. Өнөөдөр 4 цагаас Гадаад хэргийн яаман дээр очихдоо ийм бэлэгтэй очиж байгаа юм. Бэлэг байхгүй юу. Бас үүрэг. Ийм чиглэл гарлаа. Ажлаа сайн хий. Мэргэжлийн бус улсуудаа тат. Шаардлагагүй дипломат төлөөлөгчийн газраа зохион байгуулаа. Энэ дипломат ашиглалтаа анхаараа гэсэн утгатай юм. 


Гишүүддээ баярлалаа. Өнөөдрийн хэлэлцэх асуудал хэлэлцэж дууслаа. Байнгын хорооны хуралдаан өндөрлөлөө. 


Хуралдаан 16 минут үргэлжилж, 15 цаг 31 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

